
Dasharatharajakritam Lalitadevi Stotram

દશરથરાજકૃતં લલિતાદેવીસ્તોત્રમ્

ચિરં ધ્યાત્વા મહારાજઃ સુવાસાંસિ બહૂનિ  ચ ।
દિવ્યાન્યાયતનાન્યસ્યૈ દત્ત્વા સ્તોત્રં ચકાર હ॥ ૧૨૩॥
રાજોવાચ ।
પાદાગ્રલમ્બિપરમાભરણાભિરામે મઞ્જીરરત્નરુચિમઞ્જુલપાદપદ્મે ।
પીતામ્બરસ્ફુરિતપેશલહેમકાઞ્ચિકેયૂરકઙ્કણપરિષ્કૃતબાહુવલ્લિ॥ ૧૨૪॥
પુણ્ડ્રેક્ષુચાપવિલસન્મૃદુવામપાણે  રત્નોર્મિકાસુમશરાઞ્ચિતદક્ષહસ્તે   ।
વક્ષોજમણ્ડલવિલાસિવલક્ષહારિ પાશાઙ્કુશાઙ્ગદલસદ્ભુજશોભિતાઙ્ગિ  ॥ ૧૨૫॥
વક્ત્રશ્રિયા વિજિતશારદચન્દ્રબિમ્બે તાટઙ્કરત્નકરમણ્ડિતગણ્ડભાગે ।
વામે કરે સરસિજં સુબિસં દધાને કારુણ્યનિર્ઝરદપાઙ્ગયુતે  મહેશિ॥ ૧૨૬॥
માણિક્યસૂત્રમણિભાસુરકમ્બુકણ્ઠિ ભાલસ્થચન્દ્રશકલોજ્જ્વલિતાલકાઢ્યે ।
મન્દસ્મિતસ્ફુરણશાલિનિ મઞ્જુનાસે નેત્રશ્રિયા વિજિતનીલસરોજપત્રે॥ ૧૨૭॥
સુભ્રૂલતે સુવદને સુલલાટચિત્રે યોગીન્દ્રમાનસસરોજનિવાસહંસિ ।
રત્નાનુબદ્ધતપનીયમહાકિરીટે સર્વાઙ્ગસુન્દરિ  સમસ્તસુરેન્દ્રવન્દ્યે॥ ૧૨૮॥
કાઙ્ક્ષાનુરૂપવરદે કરુણાર્દ્રચિત્તે સામ્રાજ્યસમ્પદભિમાનિનિ ચક્રનાથે ।
ઇન્દ્રાદિદેવપરિસેવિતપાદપદ્મે સિંહાસનેશ્વરી   પરે મયિ સન્નિદધ્યાઃ॥ ૧૨૯॥
ઇતિ સ્તુત્વા સ ભૂપાલો બહિર્નિર્ગત્ય   ભક્તિતઃ ।
તસ્યાસ્તુ દક્ષિણે ભાગે મહાગૌરીં  દદર્શ હ॥ ૧૩૦॥
ઇતિ બ્રહ્માણ્ડપુરાણે ઉત્તરભાગે ચત્વારિંશાધ્યાયાન્તર્ગતં 

દશરથરાજકૃતં લલિતાદેવીસ્તોત્રં સમાપ્તમ્ ।
બ્રહ્માણ્ડપુરાણ । ઉત્તરભાગ । લલિતા । અધ્યાય ૪૦/૧૨૪-૧૨૯॥

